
Fidi u Karità: Aħna ukoll mela għandna nagħtu ħajjitna għall-aħwa (1 Gw 3, 16)
Għeżież ħuti,
1. Fl-okkażjoni tat-XXII Jum Dinji tal-Marid, li dis-sena għandu bħala tema: Fidi u Karità: Aħna ukoll mela għandna nagħtu ħajjitna għall-aħwa (1 Gw 3, 16), ħsiebi jmur partikolarment lejn il-persuni morda u dawk kollha li jgħinuhom u jikkurawhom.  Fikom, għeżież morda, l-Knisja tagħraf preżenza speċjali tat-tbatija ta' Kristu.  Hekk hu: ħdejn, anzi fit-tbatija tagħna hemm dik ta' Ġesù li flimkien magħna jġorr il-piż u jagħtih tifsira.  Meta l-Iben t'Alla tela' fuq is-salib, ġarraf is-solitudni tat-tbatija u dawwal id-dlam tagħha.  B'hekk aħna nsibu ruħna quddiem il-misteru tal-imħabba t'Alla lejna, li jimlina bit-tama u bil-kuraġġ: tama għax fil-pjan tal-imħabba t'Alla anki l-lejl tat-tbatija jinfetaħ għad-dawl tal-Għid; u kuraġġ biex naffrontaw kull kuntrarju fil-kumpanija tiegħu, magħqudin miegħu.
2. L-Iben t'Alla magħmul bniedem ma neħħiex mill-esperjenza umana l-mard u t-tbatija, imma billi tgħabba bihom fuq spallejh, bidilhom u naqqsilhom it-tifsira.  Tonqsilhom it-tifsira għax m'għandhomx l-aħħar kelma - l-aħħar kelma hija l-milja ta' ħajja ġdida.  Huma trasformati għax f'għaqda ma' Kristu, minn ħaġa negattiva jistgħu jsiru xi ħaġa pożittiva. Ġesù hu t-triq, u aħna nistgħu nimxu warajh bl-għajnuna tal-Ispirtu tiegħu.  Hekk kif il-Missier għall-imħabba, ta lil Ibnu u l-Iben ta lilu nnifsu għall-istess imħabba, anki aħna nistgħu nħobbu lill-oħrajn kif Alla ħabb lilna billi nagħtu ħajjitna għall-aħwa.  Il-fidi fit-tjieba t'Alla ssir tjubija, il-fidi fi Kristu mislub issir qawwa li tħobb sal-aħħar, anki lill-għedewwa.  Il-prova tal-fidi awtentika fi Kristu hija l-għotja, il-firxa tal-imħabba lejn il-proxxmu speċjalment lejn min ma tistħoqqlux, lejn min qed ibati, lejn min hu mwarrab.
3. Bis-saħħa tal-Magħmudija u tal-Konfermazzjoni aħna msejħin biex insiru nixbħu lil Kristu, is-Sammaritan it-Tajjeb ta' kull min ibati.  B'dan naslu biex nagħrfu x'inhi l-imħabba: li Ġesù Kristu ta ħajtu għalina. Aħna ukoll mela għandna nagħtu ħajjitna għall-aħwa (I Gw 3, 16). Meta aħna nersqu bit-tenerezza lejn min għandu bżonn il-kura, inwasslu t-tama u t-tbissima t'Alla fost il-kontradizzjonijiet tad-dinja.  Meta d-dedikazzjoni ġeneruża lejn l-oħrajn issir l-istil tal-azzjonijiet tagħna, inkunu qed ninfetħu għall-qalb ta' Kristu biex isaħħanna u b'hekk nagħtu kontribut lejn il-miġja tas-Saltna t'Alla.
4. Biex nikbru fit-tenerezza, fil-karità delikata u mimlija rispett, aħna għandna mudell nisrani li lejh nistgħu nħarsu siguri.  Hija l-Omm ta' Ġesù u Ommna, attenta għall-leħen ta' Alla u għall-ħtiġijiet u d-diffikultajiet ta' uliedha.  Marija, imqanqla mill-ħniena divina li fiha saret laħam, tinsa lilha nnifisha u bl-għaġla titlaq mill-Galileja u tmur fil-Ġudeja biex tiltaqa' u tgħin lil kuġinitha Eliżabbetta, tinterċedi ma' Binha waqt it-tieġ ta' Kana meta tinduna li naqas l-inbid tal-festa; tul il-pellegrinaġġ twil tal-ħajja ġġorr f'qalbha il-kliem tax-xwejjaħ Xmun li kien ħabbrilha li sejf kellu jinfdilha qalbha, imma b'qawwa kbira tibqa' f'riġlejn is-Salib ta' Ġesù.  Hi tafha l-mixja f'dit-triq u għalhekk hija l-Omm tal-morda kollha u ta' kull min qed ibati.  Nistgħu nirrikorru lejha b'devozzjoni filjali biċ-ċertezza li hi tgħinna, tweżinna u ma tabbandunaniex.  Hija Omm tal-Imsallab li rxoxta: tibqa' qrib tas-slaleb tagħna u takkumpanjana fil-mixja lejn il-qawmien u l-milja tal-ħajja.
5. San Ġwann, id-dixxiplu li kien ma' Marija f'riġlejn is-Salib, jeħodna lejn l-għejjun tal-fidi u tal-karità, lejn il-qalb ta' Alla li hija mħabba (1Gw 4, 8.16) u jfakkarna li ma nistgħux inħobbu 'l Alla jekk ma nħobbux lill-aħwa.  Min qiegħed taħt is-Salib flimkien ma' Marija, jitgħallem iħobb bħal Ġesù.  Is-Salib huwa ċ-ċertezza tal-imħabba t'Alla lejna.  Imħabba tant kbira li tidħol fid-dnub tagħna u taħfirulna, tidħol fit-tbatija tagħna u ttina l-qawwa biex inġorruha, tidħol anki fil-mewt biex tegħlibha u ssalvana... “Is-Salib ta' Kristu jistedinna ukoll biex nittieħdu minn din l-imħabba, jgħallimna biex dejjem inħarsu lejn l-ieħor bil-ħniena u bl-imħabba, l-aktar lejn min qed ibati, min għandu bżonn l-għajnuna” (Via Crucis maż-Żgħażagħ, Rio de Janeiro, 26 ta' Lulju 2013).
Jiena nafda dan it-XXII Jum Dinji tal-Marid fl-inteċessjoni ta' Marija, biex hi tgħin lill-persuni morda jgħixu t-tbatija tagħhom f'għaqda ma' Ġesù Kristu, u biex tgħin li dawk kollha li jtuhom l-għajnuna u jieħdu ħsiebhom.  Lil kulħadd, morda, operaturi tas-saħħa u volontarji, nagħti mill-qalb il-Barka Appostolika tiegħi.
Mill-Vatikan, 6 ta' Diċembru 2013
Miġjub għall-Malti minn Joe Huber.

